
5 dekabr 2021-ci il, bazar2
“Azərbaycan Sənaye Korporasiyası” Açıq Səhmdar Cəmiyyətinin Müşahidə Şurasının 

tərkibinin təsdiqi və Azərbaycan Respublikası Prezidentinin  “N.Ə.Əmirovun “Azərbaycan 
Sənaye Korporasiyası” Açıq Səhmdar Cəmiyyətinin Müşahidə Şurasının sədri təyin 
edilməsi haqqında” 2017-ci il 6 noyabr tarixli 3348 nömrəli, “Azərbaycan Sənaye 

Korporasiyası” Açıq Səhmdar Cəmiyyətinin Müşahidə Şurası üzvlərinin təyin edilməsi 
haqqında” 2019-cu il 10 iyun tarixli 1226 nömrəli, “Azərbaycan Sənaye Korporasiyası” 

Açıq Səhmdar Cəmiyyətinin Müşahidə Şurası üzvlərinin təyin edilməsi haqqında”  
2020-ci il 16 aprel tarixli 1989 nömrəli sərəncamlarının ləğv edilməsi barədə

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq, 
Azərbaycan Respublikası Prezidentinin 2017-ci 
il 4 dekabr tarixli 1704 nömrəli Fərmanı ilə təsdiq 
edilmiş “Azərbaycan Sənaye Korporasiyası” Açıq 
Səhmdar Cəmiyyətinin Nizamnaməsi”nin 5.2-ci 
bəndinə uyğun olaraq qərara alıram:

1. “Azərbaycan Sənaye Korporasiyası” Açıq 
Səhmdar Cəmiyyətinin Müşahidə Şurasının aşağı-
dakı tərkibi təsdiq edilsin:

Müşahidə Şurasının sədri
Natiq Əmirov – Azərbaycan Respublikası  

Prezidentinin köməkçisi – Azərbaycan Respublikası 
Prezidentinin Administrasiyasının İqtisadi siyasət 
və sənaye məsələləri  şöbəsinin müdiri

Müşahidə Şurasının üzvləri
İnam Kərimov – Azərbaycan Respublikasının 

kənd təsərrüfatı naziri
Mikayıl Cabbarov – Azərbaycan Respublikasının 

iqtisadiyyat naziri
Samir Şərifov – Azərbaycan Respublikasının 

maliyyə naziri
Xalid Əhədov – Azərbaycan Respublikasının 

Birinci vitse-prezidentinin köməkçisi
Elman Rüstəmov – Azərbaycan Respublikası 

Mərkəzi Bankının sədri.
2. “N.Ə.Əmirovun “Azərbaycan Sənaye Korpo-

rasiyası” Açıq Səhmdar Cəmiyyətinin Müşahidə Şu-
rasının sədri təyin edilməsi haqqında” Azərbaycan 
Respublikası Prezidentinin 2017-ci il 6 noyabr 
tarixli 3348 nömrəli Sərəncamı (Azərbaycan Res-
publikasının Qanunvericilik Toplusu, 2017,  

№ 11, maddə 2057) ləğv edilsin.
3. “Azərbaycan Sənaye Korporasiyası” Açıq 

Səhmdar Cəmiyyətinin Müşahidə Şurası üzvlərinin 
təyin edilməsi haqqında” Azərbaycan Respublikası 
Prezidentinin 2019-cu il 10 iyun tarixli 1226 nömrəli 
Sərəncamı (Azərbaycan Respublikasının Qanunve-
ricilik Toplusu, 2019, № 6, maddə 1064) ləğv edilsin. 

4. “Azərbaycan Sənaye Korporasiyası” Açıq 
Səhmdar Cəmiyyətinin Müşahidə Şurası üzvlərinin 
təyin edilməsi haqqında” Azərbaycan Respublikası 
Prezidentinin 2020-ci il 16 aprel tarixli 1989 nömrəli 
Sərəncamı (Azərbaycan Respublikasının Qanunve-
ricilik Toplusu, 2020, № 4, maddə 454) ləğv edilsin. 

İlham ƏLİYEV 
Azərbaycan Respublikasının Prezidenti

Bakı şəhəri, 4 dekabr 2021-ci il

MDB PA-nın nümayəndə heyəti DİMBİ-nin  
Bakı filialının yeni binası ilə tanış olub

Müstəqil Dövlətlər Birliyinin iştirakçısı olan dövlətlərin 
Parlament Assambleyası (MDB PA) Şurası Katibliyinin 
rəhbəri, Baş katib Dmitri Kobitskinin başçılıq etdiyi Rusiya 
nümayəndə heyəti dekabrın 4-də MDB PA-nın Demokratiyanın, 
parlamentarizmin inkişafının və vətəndaşların seçki 
hüquqlarına riayət olunmasının monitorinqi beynəlxalq 
İnstitutunun (DİMBİ) Bakı filialının yeni binası ilə tanış olub.

AZƏRTAC xəbər verir ki, Dmitri 
Kobitski, Baş katibin birinci müavini 
Sergey Kurdin, Baş katibin müavini, 
DİMBİ-nin direktoru İvan Muşket, 
DİMBİ-nin direktor müavini Yelena 
Yeremenko, Baş katibin müavini, 
Azərbaycan Milli Məclisinin MDB 
PA-da daimi nümayəndəsi Aydın 
Cəfərov, MDB PA DİMBİ-nin Bakı 
filialının direktoru Teymur Muradov və 
filialın əməkdaşlarının iştirak etdikləri 
tədbirdə qurumun gələcək fəaliyyət 
planlarından danışılıb.

Dmitri Kobitski bildirib ki, institutun 
Bakı ofisinin yeni binasının istifadəyə 
verilməsi çox mühüm hadisədir. 
Parlamentlərarası əlaqələrin inkişa-
fına, həmçinin institutun Bakı ofisi-
nin yeni bina ilə təmin olunmasına 

göstərdiyi dəstəyə görə Azərbaycan 
Milli Məclisinin sədri Sahibə Qa-
farovaya minnətdarlığını bildirən 
Baş katib deyib: “Düşünürəm ki, 
ofisin fəaliyyəti bizim birgə işimizə 
töhfə verəcək və parlamentlərarası 
əlaqələrin inkişafını sürətləndirəcək”.

İnstitutun Bakı filialının bundan 
sonra da elm və tədqiqat mərkəzi 
rolunu oynayacağını diqqətə çatdıran 
Baş katib parlemantarizm məsələləri 
ilə məşğul olanların, eyni zamanda, 
professorların, tələbələrin bu filialın 
fəaliyyətindən yararlanacaqlarını 
qeyd edib.

Baş katib üzv ölkələrin 
parlamentləri arasında əlaqələrin 
daha da dərinləşdirilməsində və 
demokratiyanın, parlamentarizmin 

inkişafında səylərin birləşdirilməsinin 
vacibliyini vurğulayıb.

Sonra MDB PA DMBİ-nin 
təşkilatçılığı ilə bu ilin sentyabrında 
“Dünya ölkələrinin seçki sistemləri” 
mövzusunda keçirilmiş İkinci 

Beynəlxalq Tələbə İnternet Olimpia-
dasının qaliblərinə mükafatlar təqdim 
olunub.

Tədbirdən sonra mətbuat 
nümayəndələrinin sualları cavablan-
dırılıb.

Finlandiya Respublikasının Prezidenti 
Zati-aliləri cənab Sauli Niinistöyə

Hörmətli cənab Prezident,
Finlandiya Respublikasının milli  

bayramı – Müstəqillik Günü münasibətilə 
Sizi və xalqınızı öz adımdan və Azərbaycan 
xalqı adından səmimiyyətlə təbrik edirəm. 

Bu əlamətdar gündə Sizə ən xoş  
arzularımı yetirir, dost Finlandiya xalqına 

daim əmin-amanlıq və firavanlıq arzulayı-
ram.

Hörmətlə, 

İlham ƏLİYEV 
Azərbaycan Respublikasının Prezidenti

Bakı şəhəri, 3 dekabr 2021-ci il

Tailandın Kralı Əlahəzrət Maha 
Vaciralonqkorn Bodindradebayavaranqkuna
Əlahəzrət,
Tailand Krallığının milli bayramı 

münasibətilə Sizə və Sizin simanızda bütün 
xalqınıza öz adımdan və Azərbaycan xalqı 
adından ən səmimi təbriklərimi yetirirəm.

İnanıram ki, ölkələrimiz arasında-
kı ikitərəfli münasibətlər bundan sonra 
da dostluq məcrasında inkişaf edəcək, 
beynəlxalq təsisatlar, xüsusən də  

Qoşulmama Hərəkatı çərçivəsində 

əlaqələrimiz genişlənəcəkdir.
Belə bir əlamətdar gündə Sizə möhkəm 

cansağlığı, xoşbəxtlik, işlərinizdə uğurlar, 
Tailand Krallığının dost xalqına daim əmin-
amanlıq və rifah arzulayıram.

Hörmətlə, 

İlham ƏLİYEV 
Azərbaycan Respublikasının Prezidenti

Bakı şəhəri, 2 dekabr 2021-ci il

Azərbaycan Respublikası Nazirlər Kabinetinin Qərarı
№  381                                                                                Bakı şəhəri,  3  dekabr  2021-ci il

“Azərbaycan Respublikası İqtisadiy-
yat Nazirliyinin Tikinti-Təchizat   Birliyi”  
Məhdud   Məsuliyyətli  Cəmiyyətinin 
fəaliyyətinin təmin edilməsi haqqında

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq və Azərbaycan Respublikası 
İqtisadiyyat Nazirliyinin təklifini nəzərə alaraq 
Azərbaycan Respublikasının Nazirlər Kabine-
ti qərara alır:

“Azərbaycan Respublikası İqtisadiyyat 
Nazirliyinin Tikinti-Təchizat Birliyi” Məhdud 

Məsuliyyətli Cəmiyyətinin saxlanılması 
xərcləri büdcə və büdcədənkənar vəsaitlər 
hesabına Azərbaycan Respublikasının 
İqtisadiyyat Nazirliyi üzrə mərkəzləşdirilmiş 
qaydada tikinti obyektlərinin təmiri, bərpası, 
gücləndirilməsi və yeni obyektlərin tikinti-
si ilə bağlı daxilolmaların 1,0 faizə qədəri, 
həmçinin mal və materialların alınması, 
xidmətlərin göstərilməsi üçün daxilolmaların 
0,25 faizi həddində müəyyən edilsin. 

Əli ƏSƏDOV 
Azərbaycan Respublikasının Baş naziri

digər ərazilərimizin mina xəritələrini 
də Azərbaycan tərəfinə təqdim edib

Azərbaycan Respublikası humanizm prinsiplərini əsas tutaraq dekabrın 
4-də 10 nəfər erməni əsilli hərbi qulluqçunu Ermənistan tərəfinə təhvil verib. 

Dövlət Təhlükəsizliyi Xidmətinin AZƏRTAC-a 
daxil olan məlumatında bildirilir ki, təhvil verilmiş 
şəxslər noyabrın 16-da Ermənistan silahlı 
qüvvələri tərəfindən dövlət sərhədinin Kəlbəcər 
istiqamətində törədilən təxribatın qarşısı 
alınarkən saxlanılıb.

Qeyd edək ki, humanizm prinsiplərinə sadiq 
olan Azərbaycan Respublikası bir müddət öncə 
- noyabrın 26-da erməni əsilli bir mülki şəxsi və 
bir hərbi qulluqçunu Ermənistan tərəfinə təhvil 
verib.

Eyni zamanda, aparılmış danışıqlar 
nəticəsində Ermənistan tərəfi Azərbaycan 
Respublikasının işğaldan azad olunan digər 
ərazilərinin mina xəritələrini də Azərbaycan 
tərəfinə təqdim edib. 

“Mina xəritələrinin əldə olunmasında 
göstərdiyi vasitəçilik missiyasına görə Ru-
siya Federasiyasının Müdafiə Nazirliyinə 
təşəkkürümüzü bildiririk”, – deyə məlumatda 
qeyd olunub.

Milli Məclisin deputatları AŞPA-nın  
komitə iclasında iştirak edəcəklər

Azərbaycan Respublikası Milli Məclisinin deputatları Kamal Cəfərov və Erkin Qədirli 
Avropa Şurası Parlament Assambleyasının (AŞPA) Hüquqi məsələlər və insan hüquqları 
komitəsinin iclasında iştirak etmək üçün dekabrın 5-də Fransanın paytaxtı Parisə səfər 
edəcəklər.

Milli Məclisin Mətbuat və ictimaiyyətlə əlaqələr 
şöbəsindən AZƏRTAC-a bildirilib ki, komitə ic-
lasının gündəliyinə Avropa İnsan Hüquqları 
Məhkəməsinin qərarlarının icrası, ölüm hökmünün 

ləğvi, Avropa Şurasına üzv dövlətlərin Şengen 
sistemindən siyasi sanksiya kimi istifadə etmələri 
ilə bağlı və bir sıra digər məsələlər daxil edilib.

Deputatlarımız tədbirdə müzakirəyə çıxarılan 
məsələlər barədə öz fikirlərini açıqlayacaq, qeyd və 
təkliflərini bildirəcəklər.

Səfər dekabrın 8-də başa çatacaq.

Azərbaycan-İran parlamentlərarası 
əməkdaşlığının inkişafı  

məsələləri müzakirə edilib

AZƏRTAC xəbər verir ki, 44 günlük 
Vətən müharibəsində Qələbənin ildönümü 
münasibətilə təbriklərini çatdıran Əli Nikzad 
Azərbaycanın sevincinin və kədərinin İran 
üçün də bir olduğunu qeyd edib. 

Parlamentlərarası əlaqələrin önəmini 
vurğulayan Əli Nikzad Azərbaycanın 
Milli Məclisi ilə əlaqələrin daha da 
möhkəmləndirilməsində səylərin artırıl-
masının zəruriliyini vurğulayıb və ikitərəfli 
əməkdaşlığın güclənməsinə parlament 
nümayəndələrinin töhfələrini verəcəyini 
diqqətə çatdırıb. Əli Nikzad cari il noyabrın 
27-də İspaniyanın paytaxtı Madrid şəhərində 
keçirilmiş Parlamentlərarası İttifaqın 143-cü 
Assambleyası çərçivəsində Azərbaycanın 
təşəbbüsü ilə Qoşulmama Hərəkatının 
Parlamentlər Şəbəkəsinin təsis olunmasını 
yüksək qiymətləndirib. O, səfir Əli Əlizadəyə 

fəaliyyətində uğurlar arzulayıb. 
Səfir Əli Əlizadə öz növbəsində 

Azərbaycanın İranla əlaqələrə xüsusi 
önəm verdiyini, rəsmi Tehranın Azərbaycan 
üçün dost və yaxın qonşu ölkə olduğunu 
bildirib. Ölkələrimizin parlamentlərarası 
münasibətlərinin, dostluq qruplarının 
səmərəli əməkdaşlığının əlaqələrin daha da 
inkişafına zəmin yaratdığını, bu istiqamətdə 
Azərbaycanın İrandakı səfirliyinin üzərinə 
düşən vəzifələri və əlaqələndirmələri yerinə 
yetirməyə hər zaman hazır olduğunu qeyd 
edib. 

Görüşdə, həmçinin iki ölkə arasında 
müştərək layihələrin icrası, səfərlərin və 
görüşlərin təşkili, eləcə də qarşılıqlı ma-
raq doğuran digər məsələlər ətrafında fikir 
mübadiləsi aparılıb.

Azərbaycanın Respublikasının İran İslam Respublikasındakı səfiri Əli 
Əlizadə bu ölkənin İslam Şurası Məclisi (parlamentin) sədrinin birinci 
müavini, İran-Azərbaycan parlamentlərarası dostluq qrupunun rəhbəri Əli 
Nikzadla görüşüb.

Jurnalistlər Füzuli-Zəngilan avtomobil yolunda 
minatəmizləmə əməliyyatı ilə tanış olublar

İşğaldan azad olunan ərazilərdə mina və partlamamış silah-
sursatların təmizlənməsi məqsədilə ANAMA tərəfindən plana 
uyğun olaraq işlər aparılır.

AZƏRTAC-ın bölgə müxbiri xəbər 
verir ki, ANAMA və Daxili İşlər Nazir-
liyinin birgə təşkil etdiyi növbəti me-
diatur çərçivəsində Füzuli-Zəngilan 
avtomobil yolunun Cəbrayıl rayonun-
dan keçən hissəsində minatəmizləmə 
əməliyyatı izlənilib. 

Daxili İşlər Nazirliyinin mətbuat 
xidmətinin Bərdə regional qrupu-
nun nümayəndəsi Aslan Qiyaslı 
jurnalistlərə açıqlamasında bil-

dirib ki, azad olunan torpaqlarda 
minatəmizləmə əməliyyatları sürətlə 
aparılır: “Əsas məqsədimiz dinc 
əhalinin təhlükəli ərazilərə keçməsinin 
qarşısını almaqla bədbəxt hadisələrin 
baş verməsini önləməkdir. Çünki 
ərazilər həddən artıq çirkli olduğu 
üçün hər an bədbəxt hadisələrin 
baş verməsi qaçılmazdır. Vətən 
müharibəsindən sonra mina və hərbi 
sursatların partlaması nəticəsində 

baş vermiş hadisələrin 53 faizi azad 
edilən ərazilərə qanunsuz səfərlər 
nəticəsində yaşanıb. Bu məqsədlə 
Daxili İşlər Nazirliyinin əməkdaşları 
üzərlərinə düşən vəzifəni yerinə 
yetirməklə, əhalini təhlükəli ərazilərə 
səfər etməməyə çağırır”.

ANAMA-nın əməkdaşı Ha-
bil Babayev isə qeyd edib ki, 
minatəmizləmə əməliyyatı 3 üsulla - 
əllə, texnika və itlər vasitəsilə aparılır. 
Relyefi daha çətin olan ərazilərdə 
mexaniki üsulla, yəni uzaqdan idarə 
olunan texnikalardan istifadə edilir. 
Həmçinin minatəmizləmə işləri üçün 

xüsusi təlim keçmiş itlər də əraziyə 
cəlb olunub. 

“Füzuli-Zəngilan avtomobil yolu-
nun Cəbrayıldan keçən hissəsində 
daha çox mina basdırılıb. Buradan 
həm tank, həm də piyada əleyhinə 
minalar aşkarlanır. Bununla bərabər 
partlamamış sursatlara və düşmən 
tərəfindən qurulan digər gizli partladı-
cılara da rast gəlinir”, – deyə o əlavə 
edib.

Jurnalistlər ərazidən tapı-
lan minaların partlatma yolu ilə 
zərərsizləşdirilmə prosesini də 
izləyiblər.

